
Кун ҫути. 
Кае сасси, 
Юрату... 

«Турӑ панӑ вӑрӑм ҫулӑн вӗҫӗ хӑвӑрт ҫывхарать», тенӗччӗ пӗр 
сӑввинче Виталий Шемекеев сӑвӑҫ. Ун тӗлне «Турӑ панӑ вӑрӑм 
ҫулӑн вӗҫӗ» тухрӗ ӗнтӗ. Вӑл хӑйӗн тухӑҫлӑ ҫитмӗл ҫулне те кӗтсе 
илеймерӗ - тӑватӑ ҫул каялла ҫӗре кӗчӗ. Пахчаҫӑсен «Хӗвел» ятлӑ 
юлташлӑхӗнче пирӗн пахчасем урам урлах. «Ҫурхи юр» сӑввисен 
кӗнеки пахчарах тӑхӑр ҫул хушши упранчӗ. Ӑна вӑл мана, иксӗмӗр 
ентеш те, юлташ та пулнӑ май, сӑвӑласа ҫырса парнеленӗччӗ. Эпир 
- комсомольскисем, вӑл Аслӑ Каҫалтанччӗ, эпӗ - Нӗркеҫрен. Юн 
тӗслӗ ручкипе кӗнекине ҫапла ҫырса панӑччӗ: «... Тӳпе хӗвелӗ 
ӑшшӑн култӑр, пуласлӑху сан ҫутӑ пултӑр! Ҫу уйӑхӗ, 1997 ҫ.» 

Сӑвӑ майне-шывне лайӑх пӗлекен Т.И.Иванов-Таҫук пултарул-
ӑхне тӗпчесе Николай Теветкел «Хыпарта» 2005 ҫулта ҫапӑннӑ 
«Ҫывӑх та ҫухалман сӑнар» статйинче хальхи чӑваш поэзийӗ пир
ки пӑшӑрханса ҫапла ҫырать: «Ҫав тери пӗчӗкленсе кайрӗ пултару 
пахчи. Ҫав пахчана поэзи ҫимӗҫӗ тесе темӗн те пӗр пӑрахма пуҫ-
ларӑмӑр. Вулатӑн та - хӑшӗ-пӗри сӑвӑ кӗвӗлӗхне те тупаймасть. 
Мӗн тӑвӑн ӗнтӗ!..» 

Виталий Шемекеев - хӑйне тур панӑ асама тивӗҫлипе тытса пынӑ 
сӑвӑҫ. Ун поэзине пахалӑх ытамне кӗртсе тӗшӗлесен ҫакна каламапла: 
В.Шемекеевӑн лирикӑплӑ геройӗ вӑл тӗрлӗ халӑхсене пӗрлештерсе тара
кан йышри чӑваш пулса пурӑнакан ҫын. Ӑна поэтпа хӑйне те пӗр пек теме 
пулать. Акӑ, «Ҫурхи юр» кӗнекери «Чӑвашла сире эп саламлатӑп» ярӑма 
кӗнӗ «Пысӑк Ҫӗр пӗчӗк- чӑвашсӑр» сӑвӑ: 

Эп чӑваш пулса ҫуралнӑ, 
манӑн йӑхӑм авалтан 
пурнӑҫа ҫапла ӑнланнӑ: 
пурнӑҫ - ҫӑкӑрпа тӑван, 
ҫӑкӑр - хамӑрӑн тартан. 

Ҫавӑнпа нумай тарланӑ 
пуртӑпа та сухапа. 

Телее ӗҫре шыранӑ, 
утнӑ хамӑрӑн ҫулпа. 

Ӗҫлӗ ҫыншӑн ҫӗр ыр чунлӑ, 
шеллемест мул-туприне. 
Ҫӗр ӗҫченӗ эпӗр пулнӑ, 
ҫӗр ӗҫченӗ ӗмӗрне. 

Ҫавӑнпа каппайланмасӑр 
калани йӑнӑш пулмасть: 
пысӑк Ҫӗр пӗчӗк - чӑвашсӑр, 
паян кун та пурӑнмасть. 

Пурӑнмасть, мӗн-ма тесессӗн 
эпӗр Ҫӗр тӑшманӗ мар. 
Татӑлсан пирӗн тымар,-
чӑвашсем вилсе пӗтсессӗн,-
ҫаврӑнсан та Ҫӗр ҫаплах, 
чухӑнланӗ вӑл пайтах. 

Чухӑнланӗ ыр йӑлаллӑ 
авалхи йӑх ҫухалсан. 
Чӑвашла хитре янранӑ 
юрӑ-кӗвӗсӗр юлсан. 

Ҫӗршӗн кашни халӑх кирлӗ, 
Уншӑн кашниех тӑван. 
Эп - чӑваш, ман халӑх мирлӗ, 
пирӗн пурнӑҫ - ҫӑкӑртан, 
ҫӑкӑр - хамӑрӑн тӑван. 
Ҫӗршывра туслӑх арканнӑшӑн 

пӑшӑрханать поэт: 
«Ҫӗр ҫине таврӑнсан пысӑк 

туслӑх ыран, 
Чӑваша аякри хӑнасем пухӑнсан 
чӑвашла нӳхрепри чӑвашла сӑрине 
чӑвашла ӑсса лартӑр сӗтел варрине... 

Йӳҫ хӑмлаллӑ, шур кӑпӑклӑ 
ырӑ сӑра 

чӑрмантармӗ ҫынна пурӑнма 
туслӑхра». 

Чӑваша мухтани, чӑваша килӗштер-
ни унӑн пайтах сӑввисенче: 

«Чӑваш ҫӗршывӗн чӑвашла 
илемӗ -

кашни чӑвашӑн ырӑ ӗҫӗнче». 

Виталий Шемекеев поэзи пахчине, 
Николай Теветкел калашле, «темӗн те 
пӗр пӑрахмасть», унӑн, чӑваш ачин, чун 
тӗпелӗнче - чӑваш ачисене пил панӑ 
сӑмах: 

«Ҫырла пахчи евӗр пуян чӗлхене 
юратӑр, чӑваш ачисем, ӗмӗрне! 
Юратӑр ӑна ҫын ҫинче, кил-ҫуртра, 
юратӑр ӑна паянхи юрӑра. 
Юратӑр ӑна ӗненсе те шанса, 
чунпа, чӗрепе яланах ыр сунса! 
Чӗлхе те вара улталамӗ сире,-
вӑл пирӗн тӗрек пулӗ ҫут тӗнчере!» 
Кулленхи пурнӑҫ пулӑмӗсене хӑй 

чӗри витӗр кӑларса вулаканпа канаш-
лакан ҫынна социаллӑ ҫыравҫӑ теҫҫӗ. 
Эпӗ, хӑю ҫитерсе, Виталий Шемекеева 
та вёсен шутне кӗртӗттӗм- Унӑн 
сисӗмлӗ шухӑшӗпе чӗри пурнӑҫ лару-
тӑрӑвӗн кашни хусканӑвӗпех пӑшӑрха-
нать. Сӑвӑҫӑн чун тӗпелӗнче - ыйту-
сем, ыйтусем, ыйтусем: 

«Ма пин шухӑш пӑтранчӑк пуҫра? 
Ма сӳнеҫҫӗ таса ҫӑлтӑрсем? 
Шанӑҫ те мал енче, те хыҫра? 
Ыйтусем, ыйтусем, ыйтусем... 

Ма калать-ши этем: «Эп - хуҫа!» 
Ҫук-шим урӑхларах сӑмахсем? 
Виличчен ҫавӑраҫҫӗ пуҫа 
нихӑҫан та вилмен ыйтусем». 
Сӑввисенчи вулакан асне лармал-

ли ҫывӑх мелӗ унӑн ӳкерчӗклӗ сӑнар. 
Акӑ: 

« - Эсӗ пуян-и? -
ыйтаҫҫӗ манран. 
- Ҫук, - тетӗп эпӗ, -
ҫук, пуян мар. 
- Нихӑҫан та 
пулса та курман-и? 
- Курнӑ, - тетӗп эпӗ, -
питӗ те пуян пулса курнӑ. 
- Хӑҫан? 
- Ҫичӗ ҫула ҫитиччен, 
ун чухне ман атте те, 
анне те чӗрӗ пулнӑ». 
Литература ҫулӗ ҫине тӑма вӑл 

малтан ҫӑкӑр ӗҫлесе илме пултарнин-
чен тытӑннӑ. Вӑтам шкул пӗтернӗ хыҫ-
ҫӑн пулас ятлӑ сӑвӑҫ Пермь облаҫӗн-
чи Лысьва хулинчи профессипе техни
ка училищине пӗлӳ пухма кайса кӗрет. 
1963 ҫулччен металлурги заводӗнче 
ӗҫлет. Каярахпа вара ҫырулӑх ӗҫне 
ҫывӑхарах ӗҫсенче тӑрмашать: район 
хаҫачӗсенче, Чӑваш писателӗсен Со-
юзӗнче вӑй хурать. Поэтӑн пӗрремӗш 
сӑвви шӑп та лӑп аллӑ ҫул каялла, 1957 
ҫулта, «Тӑван Атӑл» журналта пичет-
леннӗ. Кӗнекисене вӑл сӑввисем пиҫсе 
ҫитсен кӑна кӑларнӑ: «Пурнӑҫпа ӗмӗт», 
«Ҫӑлтӑрсен ҫӑл куҫӗ», «Ҫӗр ҫинчех ман 
кил». Прозӑра та ӗҫлесе пӑхрӗ В.Ше
мекеев. «Тӑван Атӑл» журналта унӑн 
самай сулмаклӑ «Ах, тӑварлӑ-ҫке юра
ту куҫҫулӗ» лирикӑллӑ повеҫӗ 
ҫапӑннӑччӗ. Ҫырни халлӗн, тӑрӑшни 
халлӗн патшалӑхран укҫи-тенкине те 
илеймерӗ пулас. Ҫыракансем тӗлне 
вӑхӑчӗ ҫапла хӗсӗкрех килчӗ. Паллах, 
ку хайлав кӗнеке майлӑн та кун ҫути ку-
раймарӗ. Унӑн пултарулӑхне пухса 
кӑларасси ӳлӗм ӗҫӗ. 

Поэт чӗри ырра, ырана яри уҫӑ: 
«Уйӑх пиҫнӗ кавӑн пек can-cap, 
ҫӑлтӑрсем пуҫтарӑннӑ вӗҫме. 
Ҫӗр ҫинче ним чул та хӑруш мар 
пурӑнма, 

кулма, 
ӗмӗтленме. 

Ма тесен никамшӑн та сӳнмен 
ҫутӑ ӗмӗт ӑшӑ чӗрере». 
Поэт тӗпелӗнче - ҫынлӑх: 
«Ҫынна вӑй кирлӗ ӗҫлеме, 
ӗҫ панӑ савнӑҫа туйма, 
ҫунат сарса ҫӳле вӗҫме, 
кун-ҫул илемӗпе пуйма. 

Ҫынна вӑй кирлӗ пурӑнма, 
чарусӑр ӗмӗт ҫуратма; 
ҫынна вӑй кирлӗ Ҫын пулма, 
хӑй ҫынлӑхне таса тытма». 
Самани те Раҫҫейре хальхаҫҫӑн 

пӗр вӑхӑт пӑтранса тӑчӗ. Йывӑр ҫӑкпа 

утакан ҫынна сасартӑках тӗпсӗр ҫырма-
на тӗксе янӑ пекех пулса тухрӗ ку. Ҫӗр-
шывӑмӑрти самана халь йӗркене кӗрсе 
пырать пек-ха: тӗксе янӑ ҫынни тӗпсӗр 
ҫырмаран упаленсе тухрӗ пулинех. 
Ҫакӑн пек вӑхӑтшӑн поэт чунӗ те ыра-
тать. 

Раҫҫее поэт «сумсӑр пасарпа» тан-
лаштарать: 

«Вӑхӑт иртрӗ те - лайӑх куратпӑр, 
демократи вӑл - митинг ҫеҫ мар. 
Ӗҫӗн пуҫӗ-йӗрне аркататпӑр, 
ӗҫлеме пӑрахса йӑлт сутатпӑр, 
пулса тӑчӗ Раҫҫей халь пасар». 
Тапхӑрне кура чӑваш сӑвӑҫисем те 

ҫав тапхӑра сӑввисене халалланӑ. 
П.Хусанкайӑн «Ҫирӗм улттӑн», «Магнит 
ту», вӑрҫӑ ҫулӗсенчи «Таня» тата ытти 
хайлавӗсем тӑрӑх та эпир хамӑр ҫӗр-
шывӑн истории тапхӑрӗсене курӑм-
латпӑр, ҫавсен шутне В.Рзайӑн, Уйӑп 
Мишшин, Ухсай Яккӑвӗн, Макар Ху-
рин, маларах - Иван Ахахӑн, каярах 
- А.Лукинӑн тата ытти нумай-нумай 
чӑваш ҫыруллӑ сӑмахҫисен хайлавӗ-
сене кӗртмелле. Эпир ҫакна куратпӑр: 
В.Шемекеев та чӑваш литературинчи 
аслӑ юлташӗсем тытнӑ ҫул-йӗртен 
п ӑ р ӑ н м а с ӑ р п р о и з в е д е н и й ӗ с е н е 
кӑварлать. Шӑпчӑкӑн хитре юррипе 
ҫеҫ киленсе лармасть сӑвӑҫ, уншӑн 
пурнӑҫӑн кашни юравлах туман 
пулӑмӗ - поэзи картине кӗртмелли 
хаклав. Чун-чӗре хаклавӗ. Тарӑху хак-
лавӗ: 

«Приватизаци - ҫын ҫуратнӑ ҫул, 
мӗн ҫеҫ сутса илмест этем паян. 
Юрать-ха хӗвеле сутма май ҫук, 
Турри ҫынна ҫак ирӗке паман. 

Парас пулсан - иккӗленӳ юлмасть: 
сутмашкӑн хӗвеле ҫын вӑтанмасть, 
сутса ярать пӗр шелсӗр уйӑха, 
сутать вӑл сывлӑша та сывлӑха. 

Сутать - туянаканӗ тупӑнсан, 
таса укҫа миххийӗ кӑтартсан. 

Сутать вал - сутнӑ пек чунне, чысне -
хӑй хыҫҫӑн юлакан йӑхсен кунне. 

Приватизаци - ҫын суйланӑ ҫул, 
паян кашни ӗмӗтсӗр пуясшӑн. 
Юрать Турра хӑйне сутма май ҫук, 
ӑна та сутнӑ пулӗччӗҫ - укҫашӑн. 
Тӗнчипе паллӑ Омар Хаям хӗвел ту-

хӑҫ поэчӗ пектӑватшар йӗркен кӑшкар-
ланӑ йӗркисем те пур унӑн: 

«Ӑш ыйхӑран вӗлтлетнӗ 
ырӑ тӗлӗк,-

текех сана кураймӑп нихӑҫан та. 
Паянхи кунӑм, пулӑн эс те - ӗлӗк, 
иртсе ҫухалӗ ҫамрӑклӑхӑм ман та». 

* * * 
«Халь калаҫса-кулса 

савӑнмасассӑн, 
хӑҫан тата кулса калаҫмалла? 
Тӑпра айне пӗрре кӗрсе выртсассӑн 
яланлӑхах ҫыртса лартан шӑла». 

^ % % 

«Ҫывӑх ҫула кӗске туса ан тух, 
ҫул мӗнлине утмасӑр пӗлейместӗн. 
Чи ҫывӑха тухан та тепӗр чух 
ӗмӗрӗпе утсан та ҫитейместӗн». 

«Ах! Ҫӳҫ шуралать, хура ҫӳҫ 
шуралать, 

ҫакна ҫывӑх туе та, тӑшман та 
курать. 

Чӗре ывӑнать, ах, чӗре ывӑнать! 
Ҫакна чи малтан вилӗм ҫеҫ 

асӑрхать». 

«Ҫӗнтертӗр пулсан ҫын - тӗрӗслӗх 
ҫӗнтертӗр! 

Ҫапла ҫӗнтерсе ҫеҫ, ҫынсем, 
ҫын пулар. 

Мана тус ҫеҫ мар, ман тӑшман та 
ӗнентӗр. 

Калатӑр: «Унпа тытӑҫма 
намӑс мар». 

*** 
«Мӗн тери асаплӑ пулмалла 
пӗрчӗрен пучах таран ӳсме. 

Ман шутпа, ҫакна ас тумалла 
ҫӑкӑра пуҫланӑ чух ҫиме». 
В.Шемекеев Шупашкара Муркаш 

районӗнчи Москакассинчен ҫемйипе ку-
ҫса килчӗ. Вӑл пӗр вӑхӑт ку районта ха-
ҫат редакторӗнче те ӗҫлесе пӑхрӗ. 

Виталий Дмитриевич Чӑваш писа-
телӗсен союзӗн илемлӗ литературӑна 
пропагандӑлакан бюрора сотрудникре 
тӑрмашатчӗ. Ҫавӑн чухне унпа пӗрле 
республикӑри вулакансем патнетӑтӑш 
туха-туха кӗме пуҫларӑмӑр. Хӑй ҫырнӑ 
сӑввисене вӑл темӗн капаш пӑхмасӑр 
пӗлетчӗ. Каласса вӗсене ӗнерсе, сӑмса 
айӗн мар, туйӑмпа, юратса калатчӗ. 
Сайраччӗ ун пек сӑвӑҫсем пирӗн хуш-
шӑмӑрта. Ҫырнине хут тӑрӑх сӗрлесе 
тухма пӗлетчӗҫ-ха, чунпа шӑрантарма 
вара - Виталие ҫитекенни шӳтле япа-
ласем ҫыракан Александр Кӑлкан пулчӗ 
пулинех. Мӗн тунмалли, халӑх умне тух-
сан мӑрласа мар, халӑхӗпе чунтан ка-
лаҫмалла ҫав. Сӑввисене те Виталий 
Шемекеев чунпа ҫыратчӗ, асра ҫапӑ-
нса юлмалӑх . Нумай шухӑшласа 
ҫӳретчӗ пулмалла хут ҫине ҫырса ху-
риччен. Астӑватӑп, «Хатӗр пул» жур
нала ҫӗнӗрен кӑларма тытӑнма те 
хӗрӗх пин , те а л л ӑ пин тираж 
кирлӗччӗ, унсӑрӑн журнал ӗмӗрӗ 
тӑсӑласси асра та ҫук. Ҫавӑн чухне 
эпир Патӑрьел районне командиров
а н а кайсаттӑмӑр. Тепри Леонид Ма-
яксемччӗ. Хӗллеччӗ, сивӗччӗ ун чух. 
Тахӑш самантра, сӗнксе илнӗ хушӑра, 
пӑхатпӑр - Шемекеев ҫук. Ҫутӑласси 
те катара-ха. Пӑртакран юлташӑмӑр 
таврӑнчӗ. Вӑл иккен яланах ҫӗрле ҫап-
ла тухса кайса сӑвӑсен танатинче 
ҫӳрет... Ҫапла, пултарулӑх ӗҫӗ каш-
ниннех расна. Ун сӑввисене вара пух-
ӑннисем каҫса кайсах итлетчӗҫ. Уйрӑмах 
хӗрсемпе каччӑсем. Итлемесен те майӗ 
ҫук. Ара, йӗркисем чӗре варнех кӗрсе 
вырнаҫаҫҫӗ-ҫке: 

Юрату, ӗненӳ тата шанчӑк -
вӗсенчен нимле мул пысӑк мар. 

Юрату улталарӗ те манчӗ, 
ӗненӳ чӗртеймерӗ кӑвар. 

Ӗмӗтсем ҫурхи юр пек шыв пулчӗҫ, 
юлашки хут куҫра выляса 
cap хӗвел ҫутинче алӑ сулчӗҫ, 
юхса кайрӗҫ пиртен шавласа. 

Шанчӑкран эс те, эп те хӑратпӑр, 
те юрать, те май ҫук тек шанма? 
Сурана тӑварпа кастаратпӑр, 
ӑс ҫитмест урӑхла сывлама. 

Пӗтӗмпех тӗссӗрленчӗ, тӑпланчӗ, 
хӑш енне сулӑнсассӑн та ҫул. 
Юрату, ӗненӳ тата шанчӑк,-
вӗсенчен пысӑк мул пурпӗр ҫук. 
Нарспипе Сетнер юратӑвӗ чӑваш 

ачисемшӗн ӗмӗртен ӗмӗре туртӑнмал-
ли кӗтрет. Илем енне туртӑнмалли 
сӑнар-асам. Аслӑ поэтӑмӑр хайлавӗ 
пирӗншӗн, чӑваш ҫыннисемшӗн - пур-
нӑҫ пуҫламӑшӗ те, вӗҫӗ те. Ҫӗр ҫине 
килнӗ чӑваш этемӗн ӗмӗрлӗх ҫаврийӗ, 
эппин. Пӳкле илем ҫаврийӗ. 

«Нарспи+Сетнер=юрату», -
куҫать ӗмӗртен ӗмӗре. 
Паян санӑн ҫӑмӑл яту 
чи ҫылӑхсӑр ят тӗнчере. 

Куҫу хурлӑхан пек хура, 
сӑну уйӑхран лӑпкӑрах. 
Анчах лӑпкӑ мар сан чунра, 
чёрен те асапӗ пайтах. 

Шух ҫил пек тухан та ума 
йӑлтах ҫавӑран, пӑтратан. 
Эп мантӑм кулса савӑнма, 
хӑюлӑх ҫухалчӗ куҫран. 

Ан пул эс манпа ҫич ютла, 
мана хам ятпа юнашар 
сан пурнӑҫ пек хӑтлӑ ятна, 
тархасшӑн, ҫырма ирӗк пар. 

Анчах сан асамлӑ ҫуту 
каллех ман умран ҫухалать. 
«Нарспи+Сетнер=юрату», -
тесе урӑх каччӑ ҫырать. 
Эпир пурте Хӗвелпе Ҫӗр ачисем, 

Ҫут тӗнче сасси. Ҫӗр ҫинче юрату хуҫ-
аланать. Ӗрчевлӗх. Юратӑва хӳтӗлет 
поэт. Этеме этем шайне ҫӗклекен, ӑна 
сӑваплакан Юратӑва. Поэт ҫыр-
малӑхшӑн кӑна чӗри хӗлӗхӗсене 
ӗнӗрмест, вӑл ҫав хӗлӗхсен сассисем-
пе тулли. Пархатарлӑ та. Ҫынлӑхлӑ. 
Ҫывӑх юлташлӑ. 

Ун менелникӗ тӗлне хатӗрленӗ 
кӗске хайлавӑмра эпӗ поэт сӑввисене 
ятарласа курттӑмлӑрах илсе 
кӑтартрӑм. Куҫа тирӗнмеҫҫӗ вӗсем, 
кӑмӑла ҫырлахуллӑ ларса пыраҫҫӗ. 
Вёсен имне вулакансем те тата тепӗр 
хут астивсе пӑхчӑр терӗм. Виталий 
Шемекеев Чӑваш-Раҫҫей поэчӗ, халӑхӗ 
тиенӗ ҫӗклеме тивӗҫлипе чӑн-чӑн граж
дан пек пӗтӗм пурнӑҫӗ тӑршшипе йӑтса 
пынӑ ҫын. Тӳсӗмлӗ ҫын. Вӑл хисеплӗ 
ятсемшӗн ҫунса-пӑтранса пурӑнмарӗ, 
лӑпкӑн ӗҫлерӗ, кун ҫутинче, каҫ сассин-
чи ЮРАТӐВА мухтарӗ, тӳрӗ пурӑнчӗ: 

Эп пӗлеймӗп: мӗскер вӑл ӗмӗрлӗх? -
ун виҫи тухмасан ман тӗле. 
Пурпӗрех эс пурри вӑл - тӗрӗслӗх, 
пурпӗрех эс пурри вӑл - телей. 

Ҫӑлтӑрсем тӗттӗмре те курӑнӗҫ, 
тинкерме ҫитейсен хӑвату. 
Ҫӗр ҫинче эс пурри вӑл - пурӑнӑҫ. 
Кун ҫути. Каҫ сасси. Юрату. 
Виталий Шемекеев поэзийӗ «Ҫур-

хи юр» пек кӗрлесе-шавласа иртсе ан 
кайтӑр. «Турӑ панӑ вӑрӑм ҫулӑн вӗҫӗ 
хӑвӑрт ҫывхарать» тенӗ пек вӗлтлетсе 
кӑна ан ирттӗр. Чӑннипех те ҫут тӗнче-
не илемӗпе килентертӗр, ИЛЕМӖ вӑрӑм 
пултӑр! 

Хветӗр АГИВЕР 


